
1. Ներկայիս իրավիճակը և իրավական ակտի ընդունման անհրաժեշտությունը
Մերձավոր Արևելքում ստեղծված իրավիճակով պայմանավորված՝ չեղարկվել են Մերձավոր Արևելքի պետություններից դեպի Հայաստանի Հանրապետություն մի շարք չվերթներ, փակվել է տարածաշրջանի մի քանի երկրների օդային տարածքը: 
Մերձավոր Արևելքի մի շարք երկրներում ՀՀ դեսպանությունների կողմից աշխատանքներ են իրականացվել ՀՀ քաղաքացիներին անվտանգ ՀՀ վերադարձնելու ուղղությամբ: 
ՀՀ արտաքին գործերի նախարարությունը, համապատասխան երկրների գործընկերների հետ փոխգործակցությամբ, ապահովել է Օմանից, Լիբանանից, Հնդկաստանից դեպի ՀՀ թռիչքների թույլտվությունների ստացումը։
Օգտվելով Արաբական Միացյալ Էմիրությունների՝ Օմանի հետ ցամաքային սահման ունենալու հնարավորությունից՝ ՀՀ արտաքին գործերի նախարարությունը նախաձեռնել է ՀՀ քաղաքացիների անվճար տեղափոխման հնարավորություն ԱՄԷ-ից դեպի Օման՝ Մասկատի օդանավակայան։ Նախաձեռնության մասին համապատասխան տեղեկատվությունը տարածվել է արտաքին գործերի նախարարության, Աբու Դաբիում ՀՀ դեսպանության և Դուբայում ՀՀ գլխավոր հյուպատոսության հարթակներում, հավաքագրվել են հետաքրքրված ՀՀ քաղաքացիների տվյալները և մարտի 4-10-ն իրականացվել է հինգ ուղևորափոխադրում՝ ապահովվելով ՀՀ 253 քաղաքացու անվճար տեղափոխումն Օման։ 
Օմանում ՀՀ դեսպանությունն ապահովել է ՀՀ քաղաքացիների անվտանգ և դյուրին սահմանահատումն ԱՄԷ-Օման սահմանին, ուղեկցումը դեպի Մասկատի օդանավակայան, որտեղ ցուցաբերվել է անհրաժեշտ աջակցություն:
Մասկատ-Երևան չվերթով մարտի 2-ից 12-ը Հայաստանի Հանրապետություն է վերադարձել 550 քաղաքացի: Դուբայ-Երևան չվերթով՝ մարտի 3-ից 16-ը, երբ արդեն առանձին չվերթներ եղել են՝ շուրջ 1030 քաղաքացի: ՀՀ քաղաքացիները վերադարձել են նաև այլ երթուղիներով: Այս պահին առկա չեն տեղեկություններ, թե նրանցից քանիսին է ավիաընկերությունն ամբողջությամբ փոխհատուցել չեղարկված թռիչքի համար կամ գնել նոր տոմս։ 
Մարտի 19-ին ամփոփված տվյալներով, ՀՀ դիվանագիտական ներկայացուցչությունների հետ կապ է հաստատել շուրջ 1080 քաղաքացի։ 
Այս թիվը ներառում է նաև մոտ երեք տասնյակ ՀՀ քաղաքացի ուսանողներ, ովքեր ուսանում էին կամ շարունակում են ուսանել Իսրայելում, Կատարում և Քուվեյթում։ Այս պահի դրությամբ, առկա տեղեկությունների համաձայն, կան դեպքեր, երբ ՀՀ քաղաքացի ուսանողը, անվտանգային իրավիճակով պայմանավորված, ստիպված է եղել գնել տոմս և վերադառնալ Հայաստան։ Ուստի, նպատակահարմար է ներկայացվող որոշման գործողությունը տարածել նաև ուսանողների համապատասխան խմբի վրա։
Այսպիսով, այն քաղաքացիները, ովքեր պետք է վերադառնային Հայաստան ուղիղ կամ տարանցիկ չվերթներով և վերջիններիս Հայաստան վերադարձի չվերթները չեղարկվել են Մերձավոր Արևելքում ռազմական գործողությունների հետևանքով, ստիպված են եղել Հայաստանի Հանրապետություն վերադառնալու համար գնել նոր ավիատոմսեր, այդ թվում՝ այլ՝ հաճախ ավելի երկար չվերթուղիներով կամ ուղղություններով:
ՀՀ ԱԳ նախարարության կողմից իրականացված աշխատանքներին ԱԳՆ նախարար Արարատ Միրզոյանն անդրադարձել է մարտի 19-ին արաբական երկրներում ՀՀ դեսպանների հավաքի ժամանակ:
Հաշվի առնելով ստեղծված արտակարգ պայմաններում Հայաստանի Հանրապետության քաղաքացիների կյանքի, անվտանգության և օրինական շահերի պաշտպանության, ինչպես նաև նրանց հայրենադարձման հետ կապված լրացուցիչ ֆինանսական բեռի մեղմման անհրաժեշտությունը՝ նպատակահարմար է սահմանել պետական աջակցության հասցեական մեխանիզմ՝ Հայաստանի Հանրապետություն վերադարձի ավիատոմսերի համար փոխհատուցում տրամադրելու միջոցով՝ մասնավորապես ՀՀ նշյալ քաղաքացիներին ցուցաբերել աջակցություն՝ կառավարության կողմից տրամադրելով մինչև 250.000 դրամ փոխհատուցում՝ յուրաքանչյուր անձի համար:

2. Առաջարկվող կարգավորման բնույթը
Նախագծով առաջարկվում է կառավարության կողմից մինչև 250.000 դրամ փոխհատուցում տրամադրել ՀՀ այն քաղաքացիներին, որոնց Հայաստանի Հանրապետություն վերադարձի ուղիղ կամ տարանցիկ չվերթները չեղարկվել են Մերձավոր Արևելքում ռազմական գործողությունների հետևանքով և ովքեր Հայաստանի Հանրապետություն վերադարձի համար ձեռք են բերել նոր ավիատոմսեր կամ կատարել են ավիատոմսերի վճարովի փոփոխություն: 250.000 դրամից պակաս արժեքով նոր ավիատոմսի գնման դեպքում՝ փոխհատուցումը կտրամադրվի փաստացի վճարված գումարի չափով: Ընդ որում, եթե ավիաընկերությունների կողմից տրամադրվել է 250.0 հազար դրամից պակաս փոխհատուցում չեղարկված թռիչքի համար, ապա փոխհատուցվում է 250.0 հազար դրամի և ավիաընկերության կողմից տրամադրված փոխհատուցման տարբերության չափով:
Որոշման գործողությունը տարածվելու է 2026 թվականի փետրվարի 28-ից մարտի 25-ն ընկած ժամանակահատվածում Հայաստանի Հանրապետության քաղաքացու անձնագրով գնված ավիատոմսերի վրա, ինչպես նաև ուսումնառության նպատակով Արաբական Միացյալ Էմիրություններ, Կատարի Պետություն, Քուվեյթի Պետություն, Իսրայելի Պետություն մեկնած Հայաստանի Հանրապետության այն քաղաքացիների վրա, ովքեր անվտանգային իրավիճակով պայմանավորված 2026 թվականի փետրվարի 28-ից մարտի 25-ն ընկած ժամանակահատվածում վերադարձել են Հայաստանի Հանրապետություն։
Փոխհատուցումը ստանալու համար առաջարկվում է էլեկտրոնային հարցումների միասնական հարթակի (е-request.am) միջոցով Հայաստանի Հանրապետության արտաքին գործերի նախարարություն ներկայացնել փոխհատուցման հայտ՝ կցելով անհրաժեշտ փաստաթղթերը: Հաստատված հայտերը եռօրյա ժամկետում փոխանցվում են Հայաստանի Հանրապետության ֆինանսների նախարարություն՝ փոխհատուցման ենթակա գումարը հնգօրյա ժամկետում Հայաստանի Հանրապետության քաղաքացու բանկային հաշվեհամարին փոխանցելու նպատակով:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ արտաքին գործերի նախարարության կողմից:

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
[bookmark: _GoBack]Նախագծի ընդունման կապակցությամբ պետական բյուջեի ծախսերը կավելանան ոչ ավել, քան 250 մլն ՀՀ դրամով:
Այս առումով այն համահունչ է Կառավարության կողմից նախկինում ևս կիրառված այն մոտեցմանը, որի շրջանակում արտակարգ իրավիճակներով պայմանավորված կատարվել են նպատակային ֆինանսական հատկացումներ քաղաքացիների անհետաձգելի կարիքների ապահովման համար։ Մասնավորապես, ՀՀ կառավարության 2020 թվականի հունիսի 4-ի N 890-Ն որոշմամբ ՀՀ էկոնոմիկայի նախարարությանը հատկացվել է 230,794.4 հազ. դրամ՝ «Կորոնավիրուսով (COVID-19) պայմանավորված մեկուսացված անձանց կեցության ապահովում» միջոցառման իրականացման համար:

5. Կապը ռազմավարական փաստաթղթերի հետ 
Նախագծի ընդունումը բխում է ՀՀ կառավարության 2021 թվականի նոյեմբերի 18-ի N 1902-Լ որոշմամբ հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի «Արտաքին գործերի նախարարություն» բաժնի 16-րդ կետից, այն է՝ օտարերկրյա պետություններում Հայաստանի Հանրապետության քաղաքացիների և իրավաբանական անձանց իրավունքների ու շահերի պաշտպանությունը։
